職業「試」工隊
節目預告
畫面顯示陸浩明及麥美恩出現在僱員再培訓局實務技能培訓及評估中心，二人各手執一個嬰兒模型。
陸：恭喜晒呀！咁大個啦你嗰個！
麥：係呀，你嗰個都差唔多一樣嘅！
陸：改咗名啦，佢叫做「陸茶」呀！
麥：係呀，佢叫「麥嘜嘜」呀！
陸：係呀！男仔嚟㗎喎！睇吓先，我都唔知係仔定女！
麥：哈哈哈！
陸：男仔嚟嘅！我哋今日嚟到呢度係邊度呢㗎呢？
麥：呢度係一個評估中心，我哋嚟學做陪月員呀！
陸：好專業㗎呢度，有好多專業嘅BB呀！原來呢，佢哋訓練嗰啲陪月員嘅時候呢，呢個BB其實真係好重㗎，講緊係成6、7磅咁重㗎喎，我知道，呢個係五位數字㗎，好貴㗎！
麥：係咩？
陸：係呀，小心啲呀！貴過你呀！
麥：其實呢，真係好攰呀隻手！
陸：係呀！

麥：你生一個咋？
陸：我生一個咋，係呀！如果有人養咪生多個！如果俾你揀呢，你想生幾多個呀？
麥：我會一次過生龍鳳胎！
陸：係喎，慳番好多力喎！
麥：一仔一女，一舖過搞掂去！
陸：其實講真，我以肥媽做目標嘅，肥媽好似計埋孫呀仔，好似有三四百個人㗎嘛！
麥笑著說：三四百人！
陸：打個一折啦，我希望生到十個八個啦！
麥：係咪呀？辛苦Ayan（陸女友）喎真係！
陸：係呀，好生得㗎嘛！
麥：咁呀，我貴精不貴多，兩件搞掂啦！
陸：但如果俾我揀呢，我鍾意囡多啲，我覺得囡係乖啲！
麥：係咩？
陸：係呀，不過如果生到你咁樣呢，就真係呢…哈哈哈！
麥：係有福啦！
陸：都係生番仔啦！
麥：有福啦，係咪先！我覺得好辛苦啲陪月員呀，佢哋學嘅嘢真係好多呀！
陸：同埋我見到呢個training center（評估中心）呢，所有啲設施好完善呀，譬如有好多設備呀咁嘅野啦，都好好喎，你睇吓！
麥：可以學到點樣幫BB抹眼呀，抹臉呀，洗頭呀！有程序㗎喎真係！
陸：講真我覺得處理BB咩最難搞呢？便便呀！

麥：即係突然間「嘶…」咁樣噴射！
陸：呢個真係要專業教呀！係呀！因為有時又會睇嗰啲便便知道顏色呢，知道佢健唔健康㗎嘛。
麥：嘩，你有研究㗎喎，做足功課㗎喎睇嚟真係！
陸：係呀，其實我哋除咗有陪月員之外仲有好多training（培訓）㗎喎！
麥：係呀係呀！
陸：仲有啲係關於保安啦…
麥：大妗姐啦，仲有好多好多大家要留意嘅！
陸：記住啦！11月18號開始一連四個禮拜日嘅晚上七點半鐘就會有…
麥：僱員再培訓局特約…
陸、麥：職業「試」工隊！
陸：記住留意我哋TVB啦！
麥：Yeah！
陸：餵奶啦餵奶啦！
陸浩明、麥美恩拿出奶瓶餵奶，為嬰兒模型餵奶。
陸：趁熱啦！
麥：哎呀，未開添！
麥：未開奶，我開咗啦！
